
Прaвило t њсквернeніz. 

ВнегдA случи1тсz комY и3скуси1тисz во снЁ по дёйству діaволю, востaвъ t л0жа 
твори1тъ покл0ны, глаг0лz: 

Мlтвами с™hхъ nтє1цъ нaшихъ, гDи ї}се хrтE б9е нaшъ, 
поми1луй нaсъ. Ґми1нь. 

Глаг0летъ же мlтву сію2 со ўмилeніемъ, и3 сокрушeннымъ сeрдцемъ, ћкw 
њсyжденникъ: потрeба же тогдA и3 слезaмъ бhти. 

Тaже глаг0летъ: Слaва тебЁ б9е нaшъ, слaва тебЁ. 
ЦRю2 нбcный, ўтёшителю, дш7е и4стины, и4же вездЁ сhй, и3 вс‰ 

и3сполнszй, сокр0вище бlги1хъ, и3 жи1зни подaтелю, пріиди2 и3 всели1сz 
въ ны2, и3 њчи1сти ны2 t всsкіz сквeрны, и3 сп7си2, бlже, дyшы 
нaшz. * 

С™hй б9е, с™hй крёпкій, с™hй безсмeртный, поми1луй нaсъ. 
[Три1жды.] 

Слaва nц7Y, и3 сн7у, и3 с™0му д¦у, и3 нhнэ и3 при1снw, и3 во вёки 
вэкHвъ. Ґми1нь. 

Прес™az трbце, поми1луй нaсъ: гDи, њчи1сти грэхи2 нaшz: вLко, 
прости2 беззакHніz н†ша: с™hй, посэти2 и3 и3сцэли2 нeмwщи нaшz, 
и4мене твоегw2 рaди. 

ГDи, поми1луй. [Три1жды.] 
Слaва nц7Y, и3 сн7у, и3 с™0му д¦у, и3 нhнэ и3 при1снw, и3 во вёки 

вэкHвъ. Ґми1нь. 
Џ§е нaшъ, и4же є3си2 на нб7сёхъ, да с™и1тсz и4мz твоE, да 

пріи1детъ цrтвіе твоE, да бyдетъ в0лz твоS, ћкw на нб7си2 и3 на 
                              
* T пaсхи до вознесeніz вмёстw сеS мlтвы глаг0лемъ тропaрь: 
Хrт0съ воскRсе и3з8 мeртвыхъ, смeртію смeрть попрaвъ, и3 сyщымъ во гробёхъ жив0тъ 

даровaвъ. [Три1жды.] 
T вознесeніz до трbцы начинaемъ мlтвы со С™hй б9е: њпускaюще вс‰ 

предшє1ствующаz. 

земли2. Хлёбъ нaшъ насyщный дaждь нaмъ днeсь: и3 њстaви нaмъ 
д0лги нaшz, ћкоже и3 мы2 њставлsемъ должникHмъ нaшымъ: и3 не 
введи2 нaсъ во и3скушeніе, но и3збaви нaсъ t лукaвагw. 

ГDи, поми1луй. [в7i.] 
Слaва nц7Y, и3 сн7у, и3 с™0му д¦у, и3 нhнэ и3 при1снw, и3 во вёки 

вэкHвъ. Ґми1нь. 
Пріиди1те, поклони1мсz цReви нaшему бGу. [Покл0нъ.] 
Пріиди1те, поклони1мсz и3 припадeмъ хrтY, цReви нaшему бGу. 
 [Покл0нъ.] 
Пріиди1те, поклони1мсz и3 припадeмъ самомY хrтY, цReви и3 бGу 

нaшему. [Покл0нъ.] 
Pал0мъ н7: 

Поми1луй мS б9е, по вели1цэй млcти твоeй, и3 по мн0жеству 
щедр0тъ твои1хъ њчи1сти беззак0ніе моE. Наипaче њмhй мS t 
беззак0ніz моегw2, и3 t грэхA моегw2 њчи1сти мS. Ћкw беззак0ніе 
моE ѓзъ знaю, и3 грёхъ м0й предо мн0ю є4сть вhну. ТебЁ є3ди1ному 
согрэши1хъ, и3 лукaвое пред8 тоб0ю сотвори1хъ: ћкw да њправди1шисz 
во словесёхъ твои1хъ, и3 побэди1ши, внегдA суди1ти ти2. Сe бо въ 
беззак0ніихъ зачaтъ є4смь, и3 во грэсёхъ роди1 мz мaти моS. Сe 
бо и4стину возлюби1лъ є3си2, безвBстнаz и3 т†йнаz премyдрости 
твоеS kви1лъ ми2 є3си2. Њкропи1ши мS v3ссHпомъ, и3 њчи1щусz: 
њмhеши мS, и3 пaче снёга ўбэлю1сz. Слyху моемY дaси рaдость и3 
весeліе: возрaдуютсz кHсти смирє1нныz. Tврати2 лицE твоE t грBхъ 
мои1хъ, и3 вс‰ беззакHніz мо‰ њчи1сти. Сeрдце чи1сто сози1жди во 
мнЁ б9е, и3 дyхъ прaвъ њбнови2 во ўтр0бэ моeй. Не tвeржи менє2 
t лицA твоегw2, и3 д¦а твоегw2 с™aгw не tими2 t менє2. Воздaждь 
ми2 рaдость сп7сeніz твоегw2, и3 д¦омъ вLчнимъ ўтверди1 мz. НаучY 
беззакHнныz путє1мъ твои6мъ, и3 нечести1віи къ тебЁ њбратsтсz. 

И#збaви мS t кровeй б9е, б9е сп7сeніz моегw2: возрaдуетсz љзhкъ 
м0й прaвдэ твоeй. ГDи, ўстнЁ мои2 tвeрзеши, и3 ўстA мо‰ 
возвэстsтъ хвалY твою2. Ћкw ѓще бы восхотёлъ є3си2 жeртвы, дaлъ 
бhхъ ќбw: всесожжeніz не бlговоли1ши. Жeртва бGу дyхъ 
сокрушeнъ: сeрдце сокрушeнно и3 смирeнно бGъ не ўничижи1тъ. 
Ўбlжи2 гDи, бlговолeніемъ твои1мъ сіHна, и3 да сози1ждутсz стёны 
їеrли6мскіz. ТогдA бlговоли1ши жeртву прaвды, возношeніе и3 
всесожегaємаz: тогдA возложaтъ на nлтaрь тв0й тельцы2. 

Мlтва с™aгw васjліа вели1кагw: 
Многомлcтиве, нетлённе, несквeрне, безгрёшне гDи, њчи1сти мS 

непотрeбнаго рабA твоего2 t всsкіz сквeрны плотскjz и3 душeвныz, 
и3 t невнимaніz и3 ўнhніz моегw2 прибhвшую ми2 нечистотY, со 
и3нёми всёми беззакHніи мои1ми, и3 kви1 мz несквeрна вLко, за 
бlгость хrтA твоегw2, и3 њс™и1 мz нашeствіемъ прес™aгw твоегw2 
д¦а: ћкw да возбнyвъ t мглы2 нечи1стыхъ привидёній діaвольскихъ, 
и3 всsкіz сквeрны, спод0блюсz чи1стою с0вэстію tвeрсти сквє1рнаz 
мо‰ и3 нечи6стаz ўстA, и3 воспэвaти всес™0е и4мz твоE, nц7A, и3 сн7а, и3 
с™aгw д¦а, нhнэ и3 при1снw, и3 во вёки вэкHвъ. Ґми1нь. 

ЧCтнёйшую херув‡мъ, и3 слaвнэйшую без8 сравнeніz сераф‡мъ, без8 
и3стлёніz бGа сл0ва р0ждшую, сyщую бцdу тS величaемъ. 

Слaва nц7Y, и3 сн7у, и3 с™0му д¦у, и3 нhнэ и3 при1снw, и3 во вёки 
вэкHвъ. Ґми1нь. 

ГDи, поми1луй. [Три1жды.] 
ГDи ї}се хrтE сн7е б9ій, мlтвъ рaди пречcтыz твоеS м™ре, 

прпdбныхъ и3 бGон0сныхъ nтє1цъ нaшихъ, и3 всёхъ с™hхъ, поми1луй 
нaсъ. Ґми1нь. 

Тaже сіE: Пріими2 гDи мlтву t менє2 грёшнагw, и3 поми1луй мS, 
ћкw бlгъ и3 чlвэколю1бецъ. 

